
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1.Անհրաժեշտությունը
Որոշման ընդունման անհրաժեշտությունը պայմանավորված է ՀՀ վարչապետի մոտ կայացած խորհրդակցությունների, քննարկումների և ներկայացված հաշվետվությունների արձանագրություններով ամրագրված հանձնարարականների, ինչպես նաև ՀՀ կառավարության կողմից հաստատված «Հանրային կառավարման բարեփոխումների ռազմավարության, 2023-2025 թվականների ճանապարհային քարտեզի և արդյունքային շրջանակի» պահանջների իրականացման անհրաժեշտությամբ։
2. Ընթացիկ իրավիճակը և խնդիրները
Հիմք ընդունելով Հայաստանի տեղեկատվական համակարգերի կառավարման խորհրդի 2024 թվականի սեպտեմբերի 27-ի թիվ ԽԱ/10-2024 որոշումը՝ իրականացվել են ուսումնասիրություններ, որոնց նպատակն էր գնահատել պետական կայքերի և թվային հարթակների գույքագրման, հաշվառման, սպասարկման և վերահսկման ընթացակարգերը։ Ուսումնասիրությունների արդյունքում արձանագրվել է, որ գործող հարթակներն ու կայքերը չեն ապահովում տեղեկատվական անվտանգության և արդյունավետ կառավարման նվազագույն պահանջները։ Մասնավորապես՝ մի շարք հարթակներ և կայքեր չունեն համապատասխան տեխնիկական սպասարկում, բացակայում են անհրաժեշտ անվտանգության հավաստագրերը, սպասարկման համաձայնագրերը, իսկ որոշ դեպքերում համակարգերը փաստացի շահագործվում են այլ պետական կառավարման մարմինների կողմից՝ առանց պատշաճ իրավական և կազմակերպչական կարգավորման։
3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ վարչապետի աշխատակազմի, «Հայաստանի տեղեկատվական համակարգերի գործակալություն» հիմնադրամի և «Էլեկտրոնային Կառավարման Ենթակառուցվածքների Ներդրման Գրասենյակ» ՓԲԸ-ի համատեղ աշխատանքի արդյունքում։
4. Ակնկալվող արդյունքը
Որոշման նախագծի Հավելված 1-ում և Հավելված 2-ում ներառված պետական թվային հարթակներն ու տեղեկատվական համակարգերը նախատեսվում է նվիրաբերել «Հայաստանի տեղեկատվական համակարգերի գործակալություն» հիմնադրամին՝ միավորված կառավարման և տեղեկատվական անվտանգության ապահովման նպատակով, հետագայում ձևավորվող ինքնավար պետական կառավարման մարմնին փոխանցելու պայմանով։ Նախատեսվում է, որ այդ համակարգերը ինտեգրվելու են ծառայությունների մատուցման միասնական հարթակում, որի արդյունքում հնարավոր կլինի քաղաքացիներին մատուցել թվային անվտանգ և հարմարավետ հանրային ծառայություններ։ Ընդ որում՝ հանրային ծառայությունների միասնական հարթակի իրավական կարգավորումները և ծառայություններին ներկայացվող պահանջները նախատեսված են «Հանրային տեղեկությունների մասին» օրենքի նախագծում։
Հավելված 2-ում ընդգրկված են կայքեր ու հարթակներ, որոնց մասով նախատեսվում է ապահովել իրավական կարգավիճակի հստակեցում և տեխնիկական սպասարկման և շահագործման հարաբերությունների պաշտոնական ձևակերպում։ Ներկայումս այդ կայքերի ու հարթակների տեղակայոումը և/կամ սպասարկումն իրականացվում է «ԷԿԵՆԳ» ՓԲԸ-ի կողմից։ Այս միջոցառումները համահունչ են «Հայաստանի տեղեկատվական համակարգերի կառավարման խորհրդի» 2024 թվականի սեպտեմբերի 27-ի թիվ ԽԱ/10-2024 արձանագրային որոշմամբ սահմանված պահանջներին և ուղղված են ՏՏ ակտիվների կառավարման համակարգի ներդրմանը, ինստիտուցիոնալ կայունության և տեղեկատվական անվտանգության ապահովմանը։
Հավելված 3-ում ներկայացված տեղեկատվական տեխնոլոգիաների սարքավորումները և այլ շարժական գույքը նախատեսվում է նվիրել «Էլեկտրոնային կառավարման ենթակառուցվածքների ներդրման գրասենյակ» ՓԲԸ-ին։ Նշված սարքավորումները և այլ շարժական գույքը փաստացի շահագործվում են այդ ընկերության կողմից։
6. Ներկայացվող հարցի կապակցությամբ լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
Որոշման ընդունման արդյունքում պետական բյուջեի համար լրացուցիչ ֆինանսական բեռ չի առաջաում։ Միևնույն ժամանակ, որոշմամբ նախատեսված գույքի հետագա սպասարկման և շահագործման հետ կապված ծախսերը կարող են իրականացվել շահառու պետական կառավարման մարմնի կողմից՝ հաստատված բյուջետային միջոցների կամ ընթացիկ ծրագրերի շրջանակում։
7․ Նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտության մասին
Որոշման ընդունումը չի պահանջում այլ նորմատիվ իրավական ակտերի ընդունում։
9․ Կապը ռազմավարական փաստաթղթերի հետ
Նախագծի ընդունումը բխում է ՀՀ թվայնացման 2021-2025 թվականների ռազմավարության, ինչպես նաև ՀՀ կառավարության կողմից հաստատված «Հանրային կառավարման բարեփոխումների ռազմավարության, 2023-2025 թվականների ճանապարհային քարտեզի և արդյունքային շրջանակի» դրույթներից։
Այն ուղղված է պետական թվային ենթակառուցվածքների արդյունավետ կառավարման ապահովմանը և տեղեկատվական անվտանգության բարձրացմանը՝ ամրագրված ՀՀ կառավարության կողմից սահմանված ռազմավարական առաջնահերթություններում։
